
GLOBAL TA’LIM MAKONIDA MILLIY TARBIYANI 
RIVOJLANTIRISH ISTIQBOLLARI

Sanaqulov Sardor Istamqulovich
Samarqand agroinnovatsiyalar va tadqiqotlar instituti

Raqamli texnologiyalar, turizm va gumanitar fanlar kafedrasi assistenti
Orcid:0009-0005-5425-529X

Annotatsiya: Ushbu maqolada global ta’lim makonida milliy tarbiyani rivojlantirish istiqbollari tahlil qilinadi. Zamonaviy 
ta’lim muhitining jadal rivojlanishi sharoitida milliy tarbiyaning tutgan o‘rni va uning dolzarbligi ilmiy asosda yoritiladi. 
Maqolada, xususan, ta’lim va tarbiya jarayonida yosh avlodning milliy qadriyatlarga bo‘lgan munosabati, ma’naviy-axloqiy 
tarbiyaning milliy an’ana va qadriyatlar asosida shakllanishi, shuningdek, madaniy merosni asrab-avaylash zarurati 
konseptual yondashuvlar asosida asoslab beriladi. Milliy o‘zlikni anglash, vatanparvarlik hissini mustahkamlash va milliy 
g‘ururni shakllantirish jarayonlarida tarbiyaning uzviy tarkibiy qismi sifatidagi ahamiyati keng ochib berilgan.

Kalit soʻzlar: global ta’lim, milliy tarbiya, milliy qadriyatlar, axloqiy tarbiya, madaniy meros, milliy o‘zlikni anglash, yoshlar 
tarbiyasi, vatanparvarlik, milliy g‘urur.

Abstract: This article examines the prospects for developing national education within the context of the global educational 
space. It highlights the significance and relevance of national upbringing amid the rapidly evolving modern educational 
environment. In particular, the article analyzes the youth’s attitude toward national values in the process of education 
and upbringing, the formation of moral and spiritual development based on national traditions, and the importance of 
preserving cultural heritage. The study emphasizes the crucial role of education as an integral part of shaping national 
identity, fostering patriotism, and cultivating a sense of national pride.

Key words: global education, national upbringing, national values, moral education, cultural heritage, national identity, 
youth education, patriotism, national pride.

Аннотация: В статье рассматриваются перспективы развития национального воспитания в условиях глобального 
образовательного пространства. Освещается актуальность и значение национального воспитания в быстро 
развивающейся современной образовательной среде. В частности, анализируются отношение молодёжи к 
национальным ценностям в процессе обучения и воспитания, формирование нравственно-духовного воспитания 
на основе национальных традиций, а также необходимость сохранения культурного наследия. Особое внимание 
уделяется роли воспитания как неотъемлемой части формирования национального самосознания, патриотизма 
и чувства национальной гордости.

Ключевые слова: глобальное образование, национальное воспитание, национальные ценности, нравственное 
воспитание, культурное наследие, национальная идентичность, воспитание молодёжи, патриотизм, национальная 
гордость.

K I R I S H
Hozirgi kunda globallashuv jarayonlari har bir sohada jadal sur’atlar bilan rivojlanib bormoqda. Globallashuv 

— bu dunyo mamlakatlari o‘rtasidagi siyosiy, iqtisodiy, madaniy hamda axborot aloqalarining tobora kengayib 
borish jarayonidir. Axborot-kommunikatsiya texnologiyalarining keskin rivojlanishi, faoliyatning barcha 
sohalarida raqobat muhitining kuchayib borayotganligi zamonaviy davrning muhim xususiyatiga aylangan. 
Bunday sharoitda bilimli, intellektual salohiyatga ega, yuqori ko‘nikma va malakani egallagan avlodni tarbiyalash 
eng ustuvor vazifalardan biri hisoblanadi.

Shu nuqtai nazardan mamlakat iqtisodiyotining barqarorligi va taraqqiyoti mehnat bozoriga kirib kelayotgan 
malakali kadrlarga bevosita bog‘liqdir. Bu kadrlar esa ta’lim muassasalarida ta’lim-tarbiya jarayonida kamol 
topadi. Ta’limga berilgan e’tibor, ayniqsa, uning sifatli tashkil etilishi — kelajakda sifatli kadrlarning shakllanishiga 
mustahkam zamin yaratadi.

Fan va texnika sohalaridagi globallashuv, liberallashuv hamda o‘zgarishlar davlatlar uchun nafaqat 
savdo, innovatsiya va taraqqiyot yo‘lida yangi imkoniyatlar eshigini ochmoqda, balki ko‘plab hollarda iqtisodiy 

tengsizlikni kuchaytiruvchi omil sifatida ham namoyon bo‘lmoqda. Bu jarayonlar axborot olish va uni yetkazish 
mexanizmlarini, jamoatchilik fikrini shakllantirish vositalarini ham tubdan o‘zgartirmoqda. Natijada, raqobat 
muhitining kuchayishi bilan hayot biz oldimizga yangi-yangi talab va vazifalarni qo‘ymoqda [1, b. 291–294].

Mazkur globallashuv jarayonlari, tabiiyki, jamiyat hayotining barcha sohalariga, jumladan, ta’lim tizimiga 
ham bevosita ta’sir ko‘rsatmay qolmaydi. Jumladan, xalqaro hamkorlik imkoniyatlarining kengayishi, rivojlangan 
mamlakatlar tajribasi, ularning ta’limdagi yutuqlari va dasturlari chuqur tahlil qilinib, istiqbolli hamkorlik asosida 
O‘zbekiston ta’lim tizimiga tatbiq etilmoqda. Ayniqsa, onlayn darslar, raqamli platformalar orqali masofaviy ta’lim 
olish imkoniyatlari tobora kengaymoqda. Xalqaro ta’lim standartlariga mos tarzda ta’lim sifati va natijadorligini 
baholashning yagona mezonlari ishlab chiqilmoqda hamda bu mezonlar global ta’lim tizimi bilan taqqoslash 
imkoniyatini yaratmoqda. Bu esa o‘zaro tajriba almashinuvi va kreativ fikrlash salohiyatining yuksalishiga 
xizmat qilmoqda.

Zamonaviy o‘zgarishlardan samarali foydalanish uchun milliy ta’lim tizimi va global ta’lim makoni o‘rtasida 
uyg‘unlikni ta’minlash muhim ahamiyat kasb etadi. Har bir shaxsning o‘zini anglashi — uning tarixi, ajdodlarining 
boy ma’naviy merosi, urf-odatlari va an’analari bilan chambarchas bog‘liqdir. Milliy g‘urur va iftixor hissi esa 
barkamol avlodni tarbiyalashning zaruriy shartidir.

Demak, insonda milliy g‘urur mavjud bo‘lishi — bu, avvalo, uning yashab turgan hududi, tarixiy ildizlari, 
madaniyati, urf-odatlari hamda ma’naviy merosini chuqur anglagan holda, o‘z millatiga mansubligi bilan 
faxrlanish hissining mavjudligidir [2, b. 333].

Milliylik har bir xalqning ertangi kuni va istiqbolini belgilovchi muhim omildir. Milliy ong va tafakkur tarbiyasi 
esa aynan ta’lim maskanlarida takomillashadi. Zero, chuqur bilimga ega, vatanparvar, tashabbuskor va fidoyi 
yoshlarni tarbiyalash har qanday millatning eng asosiy maqsadidir.

M A V Z U G A  O I D  A D A B I Y O T L A R  T A H L I L I
Fan inson tafakkurining yuksak mahsulidir. U zamonaviy davrda global muammolarni to‘g‘ri anglash, 

ularni yechish yo‘llarini topish, xavfli jarayonlardan saqlanish, borliqning ichki qonuniyatlarini anglab yetish va 
insoniyatning ongli faoliyatini yanada yuqori bosqichga olib chiqish uchun zaruriy vositadir. Biroq, sayyoramiz 
hayotidagi hozirgi sharoitlar fan kashf etgan bilimlar amaliyotga axloqiy qadriyatlar bilan uyg‘unlashtirilmasdan 
tatbiq etilganda, ularning salbiy oqibatlari ijobiy natijalaridan ustun bo‘lishi mumkinligini isbotlamoqda [3, b. 45].

Milliylikning barkamol sub’ektini tarbiyalash masalasini tadqiq etar ekanmiz, milliylikning nafaqat madaniy-
ijtimoiy, balki fiziologik asoslari ham mavjudligini ta’kidlash lozim. Fiziologlar tomonidan olib borilgan izlanishlar 
natijasida aniqlanishicha, inson o‘z millatiga xos tilda so‘zlaganida, uning tashqi qiyofasi, yuz ifodasi mazkur 
millat kishilariga xos xususiyatlarga moslashadi. Chunki boshqa tilda fikr bildirar ekan, inson o‘sha millatga xos 
imo-ishoralar va xatti-harakatlardan foydalanishga majbur bo‘ladi. Shuning uchun, inson avvalo ona tilida va o‘z 
hududiga mos axborotni miyaga joylashtirgan taqdirdagina, milliy o‘ziga xoslikni saqlab qolishga qodir bo‘ladi.

Demak, faqatgina o‘z millatiga xos bo‘lgan tarbiyaviy tizim orqali millatning boshqa xalqlardan farqlanishi, 
ichki yaxlitligi va benazirligi ta’minlanadi. Aksincha, agar milliy tarbiya e’tiborsiz qoldirilsa yoki stixiyali tarzda 
amalga oshirilsa, bu xalqning milliy o‘zligini anglash darajasining pasayishiga, milliy g‘urur, madaniyat va 
vatanparvarlik kabi qadriyatlarining zaiflashishiga olib keladi [4, b. 13–14].

Bugungi dunyo rang-barang milliy qiyofasi bilan ajralib turadi. Bu holat insonlarning milliy o‘zligini anglash 
jarayoni bilan uyg‘un tarzda takomillashib bormoqda. Insonlarning aql-zakovati ortib, moddiy sharoitlari 
yaxshilangani sayin, ularning milliy o‘zligini anglashga bo‘lgan intilishi ham kuchayib boradi. Albatta, bu yerda 
milliy o‘zlikni anglashni to‘liq moddiy ehtiyojlar bilan bog‘lash nazarda tutilmayapti. Biroq, ayni ehtiyojlarning 
ushbu jarayondagi muhim o‘rin egallashi inkor etilmaydi. Chunki moddiy ehtiyojlarni qondirishga qaratilgan 
har qanday harakat zamirida insonning yashash va faoliyat yuritish maqsadi yotadi. Agar ushbu faoliyatlar 
ma’naviyat bilan uyg‘unlashmasa, insonning boshqa tirik mavjudotlardan farqi qolmaydi. Shu bois, moddiy 
ehtiyojlar qanchalik muhim bo‘lmasin, ular faqatgina ma’naviyat bilan uyg‘unlashgan holatda insoniylik qiyofasini 
belgilab beradi [5, b. 60].

T A D Q I Q O T  M E T O D O L O G I YA S I
Ushbu tadqiqotda global ta’lim makonida milliy tarbiyani rivojlantirish omillari chuqur tahlil qilindi. Tahliliy 

yondashuv asosida zamonaviy ta’limning mazmuni, shakllari va uslublari bilan milliy tarbiya tizimining o‘ziga 
xos jihatlari solishtirildi. Milliy ta’lim tizimi va xalqaro miqyosdagi ta’lim siyosati, globallashuv jarayonlari va 
ularning ta’limga ta’siri ilmiy va statistik manbalar asosida qiyosiy o‘rganildi. Shuningdek, bu omillar ta’lim 
sifatiga ko‘rsatayotgan ijobiy va salbiy ta’sirlar aniqlanib, ularning sabab-oqibat aloqalari ochib berildi.

T A H L I L  V A  N A T I J A L A R
Zamonaviy insoniyat global jarayonlarning keskin ta’siri ostida shakllanayotgan, har lahzada turmush 

tarzimizni o‘zgartirayotgan murakkab va shiddatli davrda yashamoqda. Hayotimiz barcha jabhalarida tubdan 
o‘zgarishlar ro‘y bermoqda. Sun’iy intellekt, raqamli texnologiyalar, intellektual platformalar va ilm-fan yutuqlari 
taraqqiyotning ajralmas omiliga aylangan. Ushbu innovatsion texnologiyalar — ilm-fan, ma’naviyat va ma’rifat 
mahsuli sifatida — insoniyatning turmush darajasini yuksaltirishga, farovon hayotni ta’minlashga xizmat 
qilmoqda.

Yosh avlodga ta’lim-tarbiya berish, ularni ijtimoiy hayotga tayyorlash har qanday davlatning ustuvor 
vazifasidir. Bu jarayon orqali yoshlarda milliy qadriyatlarga asoslangan axloqiy fazilatlar shakllanadi, ularning 
mafkuraviy qarashlari mustahkamlanadi va barkamol shaxs bo‘lib yetishishlariga sharoit yaratiladi. Shaxsning 
ijtimoiy mavqeini aniqlashda, ijtimoiy-siyosiy tizimni isloh qilishda, barqarorlikni ta’minlash hamda ijtimoiy 
nazoratni kuchaytirishda ta’lim va tarbiya hal qiluvchi o‘rin tutadi [6, b. 31].

1-jadval. Milliy tarbiya yo‘nalishlari tahlili. 
Asosiy Yo‘nalishlar Tahliliy Yondashuv

Sun’iy intellekt va raqamli 
texnologiyalar

Zamonaviy texnologiyalar orqali ta’lim va tarbiya sifatini oshirish, innovatsion 
yondashuvlarni joriy etish

Yosh avlodni ijtimoiy hayotga 
tayyorlash

O‘quvchilarning ijtimoiy ko‘nikmalarini shakllantirish, shaxsiy rivojlanishiga 
ko‘maklashish

Milliy qadriyatlar asosida axloqiy 
tarbiya Milliy urf-odatlar asosida axloqiy qadriyatlarni shakllantirish va mustahkamlash

Mafkuraviy barqarorlikni ta’minlash Yoshlar ongida mafkuraviy immunitetni shakllantirish, g‘oyaviy xurujlarga qarshi 
turish

Tarixiy xotira va madaniy merosni 
asrash

Madaniy merosni asrab-avaylash orqali milliy identitetni mustahkamlash va yangi 
avlodga yetkazish

Yuqoridagi “Global ta’lim makonida milliy tarbiyani rivojlantirish yo‘nalishlari bo‘yicha tahliliy yondashuvlar” 
nomli jadvalda milliy tarbiyani shakllantirish va rivojlantirishga doir asosiy yo‘nalishlar va ularni amaliy jihatdan 
tahlil qilishga oid yondashuvlar tizimli tarzda bayon etilgan. Jadvalda har bir yo‘nalish zamonaviy ta’lim sharoitida 
qanday ahamiyat kasb etishi, shuningdek, ularning yosh avlod tarbiyasida tutgan o‘rni yoritilgan.

Xususan, sun’iy intellekt va raqamli texnologiyalar bugungi ta’lim tizimida innovatsion metodlarni joriy etish 
va o‘quvchilarning intellektual salohiyatini oshirishda muhim vosita sifatida namoyon bo‘lmoqda. Yosh avlodni 
ijtimoiy hayotga tayyorlash yo‘nalishi esa ularning ijtimoiy moslashuvchanligini kuchaytirish, mustaqil fikrlovchi 
va mas’uliyatli shaxs sifatida shakllanishiga xizmat qiladi.

Bundan tashqari, milliy qadriyatlarga asoslangan axloqiy tarbiya orqali yoshlarning ma’naviy kamoloti va 
ijtimoiy ongini shakllantirish ko‘zda tutilgan. Jadvalda keltirilgan boshqa yo‘nalishlar — mafkuraviy barqarorlikni 
ta’minlash hamda tarixiy xotira va madaniy merosni asrash kabi jihatlar yoshlar ongiga milliy g‘urur va 
vatanparvarlik tuyg‘ularini singdirishda, ularni ma’naviy yuksaltirishda g‘oyat muhim ahamiyatga ega.

Bugungi globallashuv sharoitida har bir davlat o‘zining tarixiy, ma’naviy va madaniy merosini, milliy 
qadriyatlarini asrab-avaylagan holda ta’lim-tarbiya tizimini takomillashtirishga intilmoqda. Chunki global axborot 
maydoni va ommaviy madaniyat ta’sirida ayrim yoshlar ongida begonalashuv, egotsentrizm, yengil hayotga 
intilish va madaniyatsizlik kabi salbiy tendensiyalar kuzatilmoqda. Ushbu holat milliy tarbiyani zamonaviy 
yondashuvlar bilan uyg‘unlashtirgan holda, chuqur va tizimli ravishda olib borishni taqozo etadi.

Milliy tarbiyani global ta’lim makonida rivojlantirish eng dolzarb vazifalardan biri sanaladi. Bu yo‘nalishdagi 
samaradorlikni ta’minlash uchun, eng avvalo, milliy qadriyatlar va zamonaviy bilimlar uyg‘unligini ta’lim tizimida 
qaror toptirish zarur. Tarixiy xotirani tiklash, milliy g‘urur va vatanparvarlik ruhini yosh avlod ongi va qalbiga 
chuqur singdirish orqali, biz mustaqil fikrlaydigan, intellektual salohiyatga ega, yetuk avlodni shakllantirish 
yo‘lida izchil harakat qilishimiz lozim.

X U L O S A  V A  T A K L I F L A R
Hozirgi davrda taʼlim tizimi dunyo miqyosida izchil integratsiyalashib bormoqda. Yuqori ko‘rsatkichlar 

bilan taraqqiy etayotgan mamlakatlarning taʼlim tizimi, ilg‘or tajribalari chuqur o‘rganilib, ularni amaliyotga joriy 
etish tendensiyasi kuchaymoqda. Ushbu jarayonda har bir millat o‘z milliy tarbiya tamoyillari va anʼanalarini 
saqlab qolish, ularni zamonaviy yondashuvlar bilan boyitish hamda bu yo‘lda o‘qituvchi-pedagoglarning, ota-



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, iyun.  № 6-son.

https://yashil-iqtisodiyot-taraqqiyot.uz1074

onalarning va butun jamiyatning masʼuliyati, tashabbuskorligi hamda o‘zaro uzviy hamkorligi muhim omillardan 
biri hisoblanadi.

Shu nuqtai nazardan, xalqning madaniy o‘zligini — yaʼni til, diniy eʼtiqodlar, urf-odatlar, tarixiy xotira, 
sanʼat va estetik qarashlar, qadriyatlar tizimini milliylikka asoslangan holda asrash va zamonaviy taʼlim-tarbiya 
talablariga uyg‘unlashtirish orqali tizimli islohotlarni amalga oshirish dolzarb vazifadir. Bu esa jamiyatda maʼnaviy 
barkamollik, intellektual rivojlanish va vatanparvarlik tuyg‘ularini kuchaytirishda muhim rol o‘ynaydi.

